
 

 

 

Pressecommuniqué – Pensiounsreform: 

Als CSJ hu mir natierlech och den Etat de la Nation vum Premierminister Luc Frieden 
suivéiert, an hunn zur Kenntnis geholl dass eenzel Punkte vun der Pensiounsreform 
presentéiert gi sinn.  

Et ass, zu dësem Zäitpunkt, nach net kloer, wéi déi definitiv Reform wäert ausgesinn. 
D‘Pensiounsreform geet eis all eppes un, an dofir ass et eis besonnesch wichteg, 
sech elo net op Spekulatiounen anzeloossen, mee déi komplett Proposen 
oofzewaarden an sachlech doriwwer ze diskuteieren.  

Definitiv kloer ass, dass et wäert eng Reform ginn. Dës muss et och ginn, dovunner si 
mir iwwerzeegt.  D’Regierung hellt sech schwierege gesellschaftlechen Themen un, 
dat ass couragéis a wéist dass Sie net fäert ze handelen. Zu dësem war déi Virrecht 
Regierung net bereet. 

Wat positiv ervirzesträichen ass 

Et gi konkret Punkten, déi eise Fuerderungen entspriechen, an déi och am 
Konsultatiounsprozess vun anere gefuerdert gi sinn: 

• D’Studiejore bleiwen erhalen – eng vun eisen Haaptfuerderungen an och vun 
deenen anere Jugendparteien. 

• D’Mesurë vun der Reform sollen och fir d’Régimes Spéciaux gëllen, sou wéi 
mir et gefuerdert haten. 

• Den 1. Pilier bleift d’Grondlag vum System – parallel dozou gëtt de 3. Pilier 
gestäerkt. 

• Zilgeriichte Sozialmesuren fir déi Pensionéiert, déi an der Prekaritéit liewen. 

• Finanziell Stäerkung vum System duerch de Staatsbudget – z. B. duerch 
Recetten aus Consommatiouns-Steieren 

 
Suergen an Bedenken 

Trotz de positiven Usätz gesi mir eng Rei Saachen och méi kritesch: 

• Et ass ee Fakt, dass déi demographesch Entwécklung Drock op de 
Pensiounssystem ausübt, d‘Bevëlkerung gëtt mei al. Mir sinn eis bewosst, 
dass eis Liewenserwaardung mei héich ass wei déi vun eisen Elteren. Mir sinn 



 

 

 

dofir als Jonker och bereet eppes ze ginn, well mir och mei laang an der 
Pensioun wäerte sinn. 

• Méi laang schaffe soll belount ginn, mee net imposéiert ginn. Eng Incitatioun 
fir méi laang ze schaffen ass aus eiser Siicht besser wéi eng forcéiert 
Verlängerung vun der Carrière. Besonnesch Mënsche mat kierperlech 
ustrengender Aarbecht, solle weiderhinn no 40 Joer Cotisatioun an d'Pensioun 
kënne goen. 

• Mir hu souwuel an eiser eegener Positioun, wei och an der Positioun mat 
deenen anere Jugendparteie festgehalen, dass jidderee muss bereet sinn ee 
Kompromëss bei der Reform ze maachen.  

• Mir Jonk si bereet eppes zur Reform bäizedroen. Mir froen eis awer ob jidereen 
säin Deel well dozou bäidroen am Senn vun der Generatiounsgerechtegkeet? 
Mat den aktuell verfügbaren Informatiounen schéngt des Reform deem net 
nozekommen. 

 

Als CSJ setzen mir eis weiderhin an eiser Partei a bei der Regierung dofir an, dass all 
Gesellschaftsgruppen hiere Beitrag zu dëser Reform solle leeschten. 

 

 

  


